
— 73 —


L’atra nêutte, a dïla sccetta,
Me creddeivo che Cicchetta
Pe disfâse zà de mi
A vorresse fâme moî:
Ma, Deo gratias, son sarvôu,
O gran fêugo o s’è asmortôu!
Dunque tûtto aoa ve diö,
E da cappo incomençiö.

So ben çerto de saveì
Ch'ëa de Lûggio o vintitrei!
E zà o giorno o se n’andava,
Poco ä nêutte ghe mancava: —
Lì da-a Gexa ä protezion
Dedicâ da Concezion,
Gh’è un locale de derrë
Dove sta i Carabinë
(E da quello che ne sento,
L’ëa de moneghe un convento).
« Oh miae là, miae là che fûmme!.
O me pâ vedde un gran lûmme!
A fornaxe a no l’è lì?
O Main cäa cose ti dî?
L’è de festa! — no veddeì?
O se brûxa pe indavvei! ».
E o convento o se brûxava
Ma nisciun se busticava. —
Mi ch’andavo adaxio adaxio,
In sentî ste paöle a caxio,
Me regïo, e veddo tûtto
Neigro neigro dappertûtto!
— O l’è a-o Borgo...! santo Dio!
O ghe brûxa.... e me gh’asbrio:
Quando son tosto vixin
Un me tïa zû pe-i fädin,
E pe fâme spaventâ
O me cria: a l’è a so cà!
Bon per mi ch’ho a faccia franca
Che o coraggio o no me manca,
E o no manca a mae moggê

